
CERITA babagan wong pa-

ling terkenal apik neng Indo-

nesia, wong telu tim jublegan,

esuk-esuk bar jamaah Subuh,

Wirya Pantek, bojone, Mbe-

kayu Yati Gutheng, lan batir

tangga clamit, Karto Nge-

thether, wera ningen akire

gubes dhewek-dhewek. Wirya

Pantek lan Mbekayu Yati,

kengkeng menawa wong terke-

nal lan apikan kuwe, ya Jo-

kowi.

Ningen Karto Ngethether

kengkeng wong terkenal neng

Indonesia lan gawe seneng

rakyate kuwe, ya Putri Ariani,

bidhuan sing juara 2 neng lom-

ba nembang Amerika.

”Miturut inyong, wong paling

terkenal se-Indonesia lan

apikan maring rakyate, ya

Presiden Republik Indonesia,

Jokowi. Dheweke kanthi piran-

ti tangan-tangan menteri awe-

hi BLT maring wong-wong

mlarat. Dheweke uga aweh

PKH, Keluarga Harapan, se-

Indonesia kanthi bentuk beras,

daging, endhog lan liyane.

Sering aweh bantuan sosial,

bansos. Angger neng acara-

acara perayaan apa peresmian

gedhe, sering aweh pit onthel.

Jokowi kuwe presiden awehan

banget,” kandhane Wirya

Pantek.

”Inyong sepakat,

sepaket karo

Kangmasku sing

gantheng dhewek

sekamar. Jokowi

kuwe uga nye-

nengna wong-

wong. Contone,

arep gawe mobil

SMK, mobil

listrik. Arep nahan

kurs rupiah Rp 10

ewu sedholar AS.

Arep gawe lapang-

an kerja seporete. Arep mind-

hahna Ibukota Negara maring

Kalimantan Timur, ora ngang-

go dhuwit APBN. Maene pol,

mbok kuwe? Top Markotoplah

pokoke,” bojone Wirya Pantek,

Mbekayu Yati nye-

mangati pinemune

lakine.

Tankocapa, Karto

Ngethether kengkeng

nduweni pinemu

utek, menawa wong

paling terkenal lan

apikan sikiye kuwe

Putri Ariani. 

”Inyong tah tetep

nduweni pinemu

manawa Putri Ariani

kuwe bocah paling

top markotop, weleh-

weleh se-Indonesia. Dheweke

pancen mung nembang lan

main piano. Ningen efeke,

wong se-Indonesia bangga nali-

ka Putri menang neng lomba

manggung nyanyi sedunia

neng Amerika. Saben dheweke

manggung, langka wong susah.

Kabeh dadi seneng lan joged.

Malahan, manggung neng

Amerika, wong Amerika melu

seneng lan joged. Neng

Malaysia ya penontone melu

nembang lan joged. Bahasa

Inggrise Putri, ya kaya inyong

ngucap basa Jawa. Angger siki

ana Pilpres, koh calone mung

loro. Inyong wani totohan, sing

menang, ya Putri Ariani!

Dheweke ora tau nglomboni

wong.”              (Kang Edhon)-d

